
1.51 GEGURITAN CANDRAWATI




Puh Ginada


	Somaning tolu kocapan, ngiketang manggawe gending, manuju ulan I Saka, sukla paksanya ping telu, irika, ngawe cerita, ati sedih, kidung anggon mamurnaang.
	Ana ne mangkin kocapan, prabu ring Kretanegari, adruwe putra saroro, lanang istri ayu-ayu, prabu wibuh maring jagat, suka luih, manggehang kalingan sastra.
	Kauwus putrane lanang, warnane tuhu apekik, maaran I Wiranata budi alus kadi Wisnu, wicaksana sidi ngucap, darma jati, weruh ring rasa utama.
	Arine istri mangayang, maaran I Candrawati, istri luihing paongan, Hyang Ratih ida tumurun, manyuluhin saking suargan, sangkan dadi, ayu lewihing paongan.
	Warnane lwir Surapsara, ayune tan pendah Ratih, raga lempung magelohan, akeh pada para ratu, manglamar ida tan arsa, pacang suami, mahyun nyukla brahmacarya.
	Satata mangulik sastra, astiti ring Saraswati, miwah ring tutur utama, yoga bratane ring caksu, paican sang Muniwara, sara sidi, maaran Begawan Utatia.
	Nyabran dina nangun brata, narus tunjung nyewa latri, nuju purnamaning kapat, punika raina ayu, I Candrawati makramas, tur masisig, mangrangsuk raja busana.
	Raris munggah ka pasucian, malinggih di bale gading, mayoga ngarcana Dewa, astiti ana ring kayun, turun Ida Sang Hyang Smara, anurunin, kajamah I Candrawatia.
	Pirang dina lawas dina, I Candrawatia ngrempini, dadya ia mawetu mobot, sampun matilar di susu, I Candrawatia kosekan, tur manangis, "Jani kudiang manyaruang".
	Yan uning Ida Sang Nata, miwah Ibu Pramiswari, kenken ditu ban nguningang, kaselek pacang maatur, dening awak enu bajang, lawan cenik, dereng manemu di karma".

